
E lê ô tentava, e contan ch'ô riuscisse

A chinâ zù per mezo d’uña corda;

A no dixe poi ciæo, cose seguisse

A cronaca prudente; ma a regorda,

che appeña in tæra a zovena a-ô sentisse

Siâ cianciannin, e ch’a no foïse sorda;

E che insemme s’andassan a assettâ

Sotto un angiôu a sosto dä rozâ.


20

Queste scappate fæte in to giardin

Co-ô passo cauto de chi passa a giæa,

E con dî malapeña cianciannin

Quarche parolla a tempo e a lêugo e ræa.

Misse in esecuzion quando vixin

L’ea a meza nêutte e l'aia poco ciæa,

E fa, che i fratti dorman queti, a paxe

Da vitta boña e a çeña chi ghe piaxe;


21

Queste scappate erotiche, ripeto,

Fæte con tale e tanta precauzion,

Mentre dentro e de fêua l’ea tutto queto,

Riuscivan pe un meisetto a perfezion;

Ma uña nêutte a-o novizio pe despeto

Se ghe streppava a corda da-ô barcon;

E allôa zù tanto fito ô l’è disceiso,

Che ô restò in sciö terren bello e desteiso.


22

O segge che a-ô notturno appuntamento

Allôa pe caxo a zovena a mancasse,

O che a-ô veddilo cazze da spavento

Tutta compreisa subito a scappasse;

Lê ô resta solo senza sentimento

Dove e comme ô cazzeiva con e brasse

Larghe, pallido, immobile, survin

Fin’ä mattiña a l’ôa de mattutin.

